
Бүкілхалықтық саяси науқанның 
маңызы туралы Мемлекет басшысы 
Қасым-Жомарт Тоқаев: «Алдағы ре-
ферендум кең ауқымды жалпыұлттық 
диалогтың тағы бір айқын көрінісі 
болмақ. Шын мәнінде, бұл – «халық 
үніне құлақ асатын мемлекетке» тән 
сипат. Біз осындай қадамдар арқылы 
жаңа қоғамдық-саяси мәдениеттің 
негізін қалаймыз. Маңызды мемле
кеттік шешімдер қабылдаудың жаңа 
үлгісін жасаймыз» деп, Үкіметтің 
ұсынысын қолдайтынын жеткізген 
болатын.

Жаңа қоғам құруға бағытталған 
қадамның жарқын көрінісіндей шара 
таңмен таласа басталды. Қалың 
көпшілік сағат 7.00-ден бастап 20.00-

ге дейін өз аумағындағы белгіленген 
орынға барып, таңдау жасады. Бұл 
күні жалпы республика көлемінде 
10 323 учаске жұмыс істеді. Ал 
Қазақстан аумағынан тыс құрылған 
74 референдум учаскесінде отандас
тарымыз әлемнің 59 елінде дауыс 
беру мүмкіндігіне ие болды. 

Мемлекет болашағы үшін таңдау 
жасағандар қатарында Президент 
Қасым-Жомарт Тоқаев та бар. Мем-
лекет басшысы елордадағы №211 
референдум учаскесіне барып дауыс 
бергеннен кейін отандық бұқаралық 
ақпарат құралдарының өкілдеріне 
брифинг берді. 

ҚАДІРЛІ ҚЫЗМЕТКЕ
ЗОР ҚҰРМЕТ

– Мемлекет басшысы Қасым-
Жомарт Кемелұлы халыққа Жолдау-
ында: «Ұстаздар – ұлттың зияткерлік 
қуаты. Олар білімді ұрпақ тәрбиелеу 
арқылы еліміздің өркендеуіне жол 
ашады» деп атап өтті.

Шәкірттеріне заманауи білім 
мен өнегелі тәрбие беріп, ұлттық 
құндылықтар мен адамгершілік 
ізгі қасиеттерді бойына дарытатын 
ұстазға деген халқымыздың құрметі 
қашан да ерекше. Білім, ғылым, 
мәдениет және өнер саласының да-
муы – өркениеттің өлшемі, қоғам 
дамуының басты көрсеткіші.

Биыл білім саласының жалпы 
бюджеті 262,1 млрд теңгеге жетіп, 
өткен жылмен салыстырғанда 8,8 % 
артты.

Жыл басынан бері 10 білім беру 
нысаны пайдалануға берілді. Мемле-
кет басшысының бастамасымен қолға 
алынған «Жайлы мектеп» ұлттық жо-
басы аясында аймағымызда 12 300 
орынға арналған 21 мектеп құрылысы 

жоспарланып, биыл 10-ы салыну-
да.  Ұстаздар мерекесі қарсаңында 
республикамыздағы алғашқы 900 
орындық жайлы мектеп Қызылорда 
қаласының сол жағалауынан пай

далануға берілгеніне өздеріңіз куә 
болдыңыздар. 

Әділетті, жаңа, жасампаз Қазақ
станның болашағы сіздердің қол
дарыңызда, қадірлі ұстаздар!

Шәкірттеріңізбен бірге шығар
машылық жетістіктерге жете бе
ріңіздер! – деді облыс әкімі.

ДЕМОКРАТИЯ 
ЖОЛЫНДАҒЫ 
ТАРИХИ КҮН

6 қазан ел өміріндегі елеулі күн болды. Қазақстанда атом электр станция-
сын салу мәселесі бойынша жалпыхалықтық референдум өтіп, отандастары-
мыз оған келісетін-келіспейтінін білдіріп, таңдау жасады. Белгілі болғандай, 

бұл – егемендік алғалы бергі төртінші референдум. 

Облыс әкімі Нұрлыбек Нәлібаевтың 
қатысуымен 

«Ұстазым – ұлағатым!» атты 
Мұғалім күніне  арналған салтанат-
ты шара өтті. Жиынға сала басшы-

лары, облыс педагогтері, зиялы 
қауым өкілдері мен ардагерлер 

қатысты.
Аймақ басшысы ұстаздарды 
мерекемен құттықтап, білім 

саласындағы жетістіктерге 
тоқталды.

Биыл меморандум аясында кореялық делегация 
Қызылордаға келді. Осы ретте қала әкімі Нұржан Ахатов 
Тэджон қаласы  Юсонгу ауданы әкімі Чон Ен Рэ мырзамен 
кездесті. Кездесуде Корея Республикасы мен Қызылорда 
облысы арасындағы жан-жақты байланыс, инвестиция
лық, туризм, ауыл шаруашылығы және көгалдандыру 
бағытындағы даму көрсеткіштері мен атқарылып жатқан 
жұмыстар сөз болды. 

Өз кезегінде қала әкімі Нұржан Сәбитұлы меморандум-
да көзделген бағыттар бойынша белсенді жұмыс жүргізуге 
дайын екендігін жеткізді.

Айта кету керек, Қызылорда облысы мен Кореяның ең 
ірі қалаларының бірі және ғылыми-технологиялық аста-
насы – Тэджон қаласын тарихи байланыстар біріктіреді. 
2021 жылдың тамыз айында Кореяның ұлттық батыры Хон 
Бом Доның сүйегі Қызылордадан осы Тэджон қаласының 
Ұлттық зиратына қайта жерленген болатын. 

Сондай-ақ меморандумда сауда-экономикалық, 
инвестициялық, мәдени-гуманитарлық, туризм, білім 
және ғылым салаларында өзара ынтымақтастықты дамыту 
көзделген. 

Жиын соңында қала әкімі делегация өкілдеріне сый- 
құрмет көрсетті. Юсонгу ауданы әкімі Чон Ен Рэ  де ыстық 
ықыласын білдіріп, алғысын айтты. 

Бұған дейін делегация Корея елінің халық қаһарманы 
Хон Бом Доның мемориалдық кешенінде болып, Корей елі 
батырларының құрметіне гүл шоқтарын қойған болатын.

«СБ» ақпарат

КОРЕЯЛЫҚ ДЕЛЕГАЦИЯ 
ҚЫЗЫЛОРДАДА

Өткен жылы облыс әкімі Нұрлыбек Нәлібаев пен Корея Республикасы Тэджон қаласының 
мэрі Ли Чан Ву өңірлер арасындағы байланысты дамыту және бауырластық қатынастар орна-

ту туралы меморандумға қол қойған болатын.

ҮЙ КЕЗЕГІ ҚАЛАЙ ЖЫЛЖИДЫ?
Өңірде жыл өткен сайын зәулім ғимараттар мен жаңа үйлер бой көтеріп, қоныс тойын 
тойлаушылардың қатары көбейіп келеді. Оның қатарын жуырда ғана Сырдарияның сол 

жағалауында салынған 470 пәтерлік 10 көпқабатты тұрғын үй толықтырып, той тойға ұласқаны 
белгілі. Салтанатты ашылу рәсімінде облыс әкімі Нұрлыбек Нәлібаев мемлекеттік қолдау мен 
ұлттық жобалар аясында аймақта соңғы екі жылда 4 мыңға жуық пәтер табысталып, 17 мың 

тұрғынның баспана мәселесі шешілгенін тілге тиек етті.

– Өңірде жыл басынан бері 900-ден астам отбасы қоныс 
тойын тойлады. Биыл мемлекеттік бюджеттен бөлінген 34 
млрд 100 млн теңгеге 2,5 мыңнан астам пәтер беріледі. Осы-
лайша тұрғын үй құрылысы көлемі 126 пайызға өсті. Алдағы 
уақытта бұл бағыттағы жұмыстар жалғасын табады, – деді об-
лыс әкімі. 

Сондай-ақ былтырдан бері шырайлы шаһарда 7, 9, 12 
қабатты баспаналар сап түзей бастағанын жеткізді. Қала 
аумағының кеңейіп, осында қоныс аударып, тұрақтап 
қалғандардың көбеюіне байланысты үй кезегін күткендер де 
жетерлік. Қызылорда қалалық тұрғын үй инспекциясының 
мәліметіне сүйенсек, бүгінде облыс орталығында баспана 
кезегін күткен 25 мыңнан астам адам бар.

«АУЫЛ АМАНАТЫ»:
ЕКІНШІ КЕЗЕҢДЕ 
140 ЖОБА ҚОЛДАУ ТАПТЫ

«Ауыл аманаты» жобасы – «Қазақстан 
Республикасының ауылды дамыту 

жөніндегі 2023-2027 жылдарға арналған 
тұжырымдамасы» аясында іске қосылды. Тиісті 

бұйрыққа Мемлекет басшысы Қасым-Жомарт 
Тоқаев 2022 жылғы 26 қарашада қол қойды.

Бағдарлама бойынша 2029 
жылға дейін ауылдарда 350 
мың жаңа жұмыс орнын ашып, 
1 миллион ауыл тұрғынын жұ
мыспен қамту жоспарланған. 
Сол мақсатта мемлекеттік бюд
жеттен бір триллион теңге көле
мінде қаражат бөлінді. Бүгінде 
бұл бағдарлама көптеген кәсіп
керге үлкен қолдау болып тұр.

ӘЛЕУМЕТ ЖӘНЕ ӘЛЕУЕТ

облыс тұрғындары белсенділік көрсетті

Салтанатты шарада білім са-
ласында қажырлы еңбек етіп, 
жетістіктерге жеткен бірқатар 
ұстаздар  Оқу-ағарту министрлігінің 
Ы.Алтынсарин, «Білім беру 
ісінің құрметті қызметкері»  төс
белгілерімен,  Құрмет грамотасымен, 
министрліктің және облыс әкімінің 
«Алғысымен» марапатталды.

Жақында балалардың бос уақы
тын тиімді ұйымдастыру, жан-жақты 
дамыту мақсатында «ҚазГерМұнай» 
компаниясының демеушілігімен 
салынған 350 орындық заманауи 
«Оқушылар сарайы» ел игілігіне 
табысталды. Онда соңғы үлгідегі 
материалдық-техникалық база-
мен жабдықталған кабинеттер 
қарастырылған. Спорт, қолөнер және 
қолданбалы өнер, музыка-хореогра-
фия, техникалық-шығармашылық, 
әлеуметтік ғылымдар негізінде 50-ге 
жуық үйірме өз жұмысын бастады.

Өскелең ұрпақтың салауатты 
өмір салтын ұстануына, бос уақытын 
тиімді өткізуіне арналған замана-
уи үлгідегі үстел теннисі орталығы 
қолданысқа берілді. Жаңа спорт 
кешенінде 16 үстел теннисі, 350 
орындық көрермендер және жаттығу 
залы бар.

Жыл соңына дейін «Жайлы мек-
теп» ұлттық жобасы аясында 5 мек-
теп, «Білім беру инфрақұрылымын 
қолдау» қоры арқылы  физика-ма-
тематика  мектеп-интернаты, жеке 
инвесторлар есебінен Арал ауданы 
«Ақшатау» ауылында 60 орындық, 
Тоқабай ауылында 100 орындық 
мектептер, 2 мектеп жанынан 
қосымша ғимарат, Жаңақорған ауда-

нында 1 қосымша білім беру ұйымы 
пайдалануға берілмек.

Сол жағалауда «Саутс-Ойл» 
компаниясының демеушілігімен  
музыкалық колледж ғимаратының 
құрылысы қарқынды жүруде.

Балалар мен жасөспірімдердің 
шығармашылығын шыңдау мақса
тында биыл облыс орталығынан 

Инновациялық-шығармашылық ака
демиясының құрылысы басталды.

Әлемдік қауымдастықтан ойып 
орын аламыз  десек, жастарымыз 
білімді, озық ойлы, интеллектуалды 
болуы керек.

Мемлекет басшысының бас
ты талабы – заманауи білім беру 
ошақтарын көбейту, мұғалім мен 
оқушыға барынша жағдай жасау.

Бұл ретте, жаңа құрылыс ны-
сандарынан бөлек, тозығы жеткен 
мектептерді де жаңарту жұмыстары 
қарқынды жүруде.

Биылдың өзінде 3,1 млрд теңгеге 
8 мектеп күрделі жөндеуден өтіп, 
«Білім беру инфрақұрылымын қол
дау» қоры арқылы Шиелі, Жаңа
қорған аудандарындағы 2 мектепке 
375 орындық қосымша құрылыс, 
жергілікті бюджет есебінен 
Қызылорда қаласындағы №4 мек-
тепке 300 орындық оқу корпусы мен 
100 орындық асхана, Қармақшы ау-
данында №284 мектеп-интернатына 
спорт зал, Жаңақорған ауданында 
№255 мектепке спорт зал мен 20 
орындық асхана салынды.

Балалардың қауіпсіздігі де бас
ты назарда. Облыс аумағындағы 
мектептердің барлығы 100% бейне
бақылау камерасымен қамтылған.

Облыс әкімінің баспасөз қызметі

ҚАДІРЛІ ҚЫЗМЕТКЕ
ЗОР ҚҰРМЕТ

ОБЛЫС ТҰРҒЫНДАРЫ БЕЛСЕНДІЛІК КӨРСЕТТІ

– Бүгін – тарихи күн. Халқымыз 
АЭС салу мәселесіне қатысты дауыс 
беріп жатыр. Референдум – тікелей 
демократияның өте тиімді тетігі. 
Халқымыз қандай шешім қабылдаса, 
мемлекетіміздің түпкі байламы да 
солай болады. Нәтиже оң болады 
деп ойлаймын. Шын мәнінде, бұл – 
тағдыршешті оқиға. Сондықтан мен 
референдумды қолдаймын, – деді 
Президент.

Бүкілхалықтық референдумда 
қызылордалықтар да белсенділік 
танытты. Облыстық аумақтық ре
ферендум комиссиясының мәлі
метінше, осы күні өңірде 380 рефе-
рендум учаскесі жұмыс істеді. Оның 

126-сы Қызылорда қаласында, ал 
254-і аудандарда орналасқан. Облыс 
әкімі Нұрлыбек Нәлібаев Қызылорда 
қаласындағы Ә.Мүсілімұлы атындағы 
№101 мектеп-лицейдегі №263 учаске-
ге барып, таңдауын жасады.

Әскери бөлімдер, емдеу-про
филактикалық мекемелері, тер-
геу изоляторлары сияқты 6 учаске 
жұмысын таңғы сағат 6-да бастады. 
Учаскелердің барлығы талапқа сай 
жабдықталды. Мүмкіндігі шектеулі 
жандар үшін арнайы құрылғылар 
орнатылып, оларға 45 инватакси 
қызмет көрсетті. Қажеттілікке қарай 
учаскелерде 48 ымдау тілінің мама-
ны қызмет атқарды. Сондай-ақ 72 
учаскеде көз мүгедектеріне арнап 
Брайль қарпімен жазылған трафе-

реттер қойылды. Тұрғындарға рефе-
рендум күні мен орны көрсетілген 
шақыру қағаздары, sms хабарлама-
лар таратылды. Сайлаушылардың 
өз учаскесін анықтауына мүмкіндік 
беретін 179 онлайн-сервис жұмыс 
істеді, онда eGov арнайы сервистері 
қамтылды. Дауыс беруге қолайлы 
жағдай жасау мақсатында облыс 
әкімдігі арнайы 4 сервисті іске қосты. 
Референдум кезінде жедел әрекет ету 
орталығының 109 нөмірлі бірыңғай 
байланыс қызметі тәулік бойы желіде 
болды. 

Облыстық аумақтық референдум 
комиссиясы дауыс беру учаскелеріне 
балаларымен бірге келген 
отбасылардың қатары көп болғанын 
атап өтті. Азаматтардың белсенділігін 
арттыру үшін ең жас, ең алғаш болып 

келген дауыс берушілерге арнайы 
сыйлықтар табыс етілсе, бірқатар уча-
скеде ұйымдастырушылар ұлттық ой-
ындар ойнатып, келушілерді мерекелік 
көңіл-күйге бөледі. Одан бөлек, 
әкелер және әжелер ансамблі, поли-
цейлер мен ұстаздар династиясының 
өкілдері, көкпаршылар, мұнайшылар 
мен сарбаздар бюллетеньге белгі 
қойды. Үйден дауыс беруге өтініш 
қалдырған 4251 адамның да тілегі 
қанағаттандырылды. 

Тіркеуден өткен байқаушылар 
референдумның өту барысын бақылап, 
учаскелерде заңбұзушылықтар тіркел
мегенін мәлімдеді. Белгілі болғандай, 
аймақта 25 қоғамдық ұйым аккре-
диттелген. Дауыс беру процесін 
саяси партиялар мен халықаралық 
байқаушылар да бақылады. 

– Референдумның ашық әрі әділ 
өтуін азаматтық қоғам өкілдері мен 
«Дауыс» қоғамдық байқаушылар 
коалициясының 2 мыңнан астам 
байқаушылары назарда ұстады. Сай-
лау орындары таңғы сағат 6-да ашы-
лып, сайлаушылар 7-ден бастап таңдау 
жасауға мүмкіндік алды. Референдум 
учаскелерінің ешқайсысында заң бұзу 

деректері тіркелген жоқ, – дейді «Да-
уыс» қоғамдық байқаушылар коали-
циясы» РҚБ облыстық филиалының 
жетекшісі Жандос Тұсмағамбетов. 

Сонымен жексенбіде АЭС 
салу мәселесіне нүкте қоятын 
республикалық референдум сағат 
20.00-ге дейін жалғасты. Бүкіл учаске-
лер жабылған соң Орталық референ-
дум комиссиясы (ОРК) референдумға 
қатысу белсенділігі алдын ала де-
рек бойынша 63,87% болғанын 
мәлімдеді. Бұл – 7820918 адам. 
Референдумға қатысу көрсеткіші 
жөнінен Қызылорда облысы алда тұр 
– 82,48%. Ең төмен көрсеткіш Алма-
тыда (25,39%) тіркелген. Астанада 
бұл көрсеткіш (50,81%) екі еседен 
көп.

Ал кеше комиссия төрағасы 

Нұрлан Әбдіров 7 қазан күнгі таңғы 
сағат 8:00-дегі жағдай бойынша ал-
дын ала қорытындыны жария етті. 
Референдумға қатысуға құқығы бар 
12284487 адамның 7820204-і не-
месе 63,66%-ы таңдау құқығын 
пайдаланған. 

– Еліміздің барлық өңірінде дау-
ыс беруге қатысқандардың 71,12%-
ы немесе 5561937 адам Қазақстанда 
АЭС салу туралы референдумға 
қойылған мәселенің оң шешімін 
жақтап дауыс берген. 2452271 адам 
қарсы дауыс берген. Жауаптардың 
екі нұсқасы да таңдалған, яғни жа-
рамды деп танылған, бірақ дауыстар-
ды санау кезінде есепке алынбайтын 
бюллетеньдер саны – 82 729. Жарам-
сыз деп танылған 130267 бюллетень 
анықталды, – деді ол.

ОРК-ның ақпаратына сәйкес 
заңға аймақтық референдум комис-
сиялары дауысты санағаннан кейін 
екі күн ішінде әр өңір бойынша 
хаттамалардың түпнұсқаларын тап-
сыруы тиіс.

Назерке САНИЯЗОВА, 
«Сыр бойы»

ДЕМОКРАТИЯ ЖОЛЫНДАҒЫ 
ТАРИХИ КҮН

Өткен жылы кезек реттілігін 
түгендеу жұмысы жүргізіліп, нәти
жесінде 2681 адам кезектен шыға
рылған. Басым бөлігі басқа қалаға 
көшіп кеткен, енді бірінің меншігінде 
тұрғын үй болуы және азаматтың 
статусының жойылуы әсер еткен. 

«Тұрғын үй қатынастары туралы» 
заң бойынша жергілікті атқарушы 
органдар коммуналдық тұрғын 
үй қорынан тұрғын үйге немесе 
жеке тұрғын үй қорынан жергілікті 
атқарушы орган жалдаған тұрғын 
үйге мұқтаж адамдар есебі 6 топ бо
йынша жүргізіледі.

Олар: 
1) Отан соғысының мүгедектері 

мен қатысушылары;

2) жетім балалар мен ата-анасының 
қамқорлығынсыз қалған балалар;

3) «Алтын алқа», «Күміс алқа» 
белгілері бар немесе бұрын «Батыр 
ана» атағын алған, сондай-ақ I және II 
дәрежелі «Ана даңқы» ордендерімен 
наградталған көпбалалы аналар, 
көпбалалы отбасылар;

4) халықтың әлеуметтік жағынан 
әлсіз топтары (оның ішінде 
Отан соғысының ардагерлеріне 
теңестірілгендер, І, ІІ топ мүгедектері, 
мүгедек бала тәрбиелеуші, толық 
емес отбасылар, оралмандар, зейнет-
керлер, мемлекеттік немесе қоғамдық 
міндеттерді, әскери қызметті орын-
дау, адам өмірін құтқару, құқық 
тәртібін қорғау кезінде қаза тапқан 

адамдардың отбасылары, заңнамада 
белгіленген тәртіппен бекітілетін ау-
рулар тізімінде аталған кейбір созыл-
малы аурулардың ауыр түрлерімен 
ауыратын, экологиялық апаттардың, 
табиғи және техногендік сипаттағы 
төтенше жағдайлардың салдарынан 
баспанасынан айырылған адамдар, 
басқа мемлекеттер аумағындағы 
жауынгерлік іс-қимыл ардагерлері);

5) мемлекеттік қызметшілер, 
бюджеттік ұйымдардың қызмет
керлері, әскери қызметшілер және 
мемлекеттік сайланбалы қызмет 
атқаратындар;

6) жалғыз тұрғын үйі Қазақстан 
Республикасының заңнамасында 
белгіленген тәртіппен авариялық 

жағдайда деп танылған азаматтар.
Осы санаттардың біріне сәйкес 

келген жағдайда кезекке тұру үшін 
міндетті түрде Қызылорда қаласында 
тұрғылықты тіркелген болуы, соңғы 5 
жыл ішінде жеке меншігінде үй бол-
мауы керек.

– Мемлекеттік тұрғын үй қоры
нан берілетін тұрғын үйге немесе 
жеке тұрғын үй қорынан жергілікті 
атқарушы орган жалдаған тұрғын 
үйге мұқтаж азаматтарды есепке 
алу және кезекке қою, сондай-ақ 
жергілікті атқарушы органдардың 
тұрғын үй беру туралы шешім 
қабылдауы «Kezekte.kz» ақпараттық 
жүйелер платформасындағы «Shany
raq» ақпараттық қызметінде жүзеге 

асырылып келеді. Кезекке қою 
қызметі қазіргі таңда толықтай 
автоматтандырылған және «Kezekte.
kz» сайтына орналастырылған. Ол 
жерден кез келген уақытта тұрғын 
үй алу кезегін, кезекте тұрған басқа 
азаматтардың тізімін көруге бола-
ды. Сонымен қатар отбасы құрамына 
және басқа да деректеріне өзгерістер 
енгізе алады, – дейді қалалық тұрғын 
үй инспекциясының басшысы Абзал 
Рысбек. 

Егер кезекке тіркелген тұрғын 
басқа жаққа көшіп кеткен немесе 
өмірден өткен жағдайда «Тұрғын 
үй қатынастары туралы» заңның 
70-бабына сәйкес оның кезек 
реттілігі өзімен бірге тұрған отбасы 

мүшелеріне ауыстырылады. Ал от-
басы құрамына өзінен басқа ешкім 
тіркелмеген жағдайда кезектен 
шығарылады. Бірге тіркелген болса, 
кезек реттілігі өзімен бірге есепке 
тұрған азаматпен алмастырылады. 

Тұрғын үй жалдау шартына сәйкес 
арендалық тұрғын үйлерді басқа 
азаматтарға жалға беруге болады. Ол 
үшін www.gosreestr.kz сайтына жал-
дау шарты, ай сайын арендалық төлемі 
тіркеліп отырады. Егер арендалық 
төлем ай сайын жүргізбесе, күніне 
0,1 пайыз өсімпұл есептеледі және ол 
өндіріледі.

Назерке САНИЯЗОВА, 
«Сыр бойы»

Өңірімізде «Ауыл аманаты» 
жобасының екінші кезеңінде 934 млн 
теңгені құрайтын 140 жоба қолдау 
тапты. Осылайша бірінші траншпен 
бөлінген қаржы толығымен игерілді. 
Бұл туралы «Байқоңыр» әлеуметтік-
кәсіпкерлік корпорациясының бас
қарушы директоры Мадали Әлішер
ұлы мәлімдеді.

Қолдау тапқан жобалардың ба-
сым көпшілігі өңдеу саласы мен 
ауыл шаруашылығын дамыту және 
басқа да бағыттағы бизнес бастау-
ды мақсат еткен жобалар. Мәселен, 
мал шаруашылығымен айналысамын 
деген тұрғындардың 32 жобасына  
279,5 млн теңге, егін шаруашылығын 
қолға алғандардың 7 жобасына 
43,37 млн теңге, өңдеу саласымен 
айналысқысы келетіндердің 17 жо-
басына 104,02 млн теңге көлемінде 
несие берілді. Сонымен бірге басқа 
бағыттағы 84 жобаға 507,6 млн теңге 
несие бөлінді. 

– Тұрғындардың әл-ауқатын 
арттырып, табысын молайтуға 

негізделген жобаның аймағымызда 
жүзеге асырылуына биыл 4,6 млрд 
теңге қаржы қаралып отыр. Осыған 
сәйкес, 575 жоба қаржыландырылып, 
610 жаңа жұмыс орнын ашу 
көзделуде. Бүгінде жоба басталғалы 
бірінші траншпен жалпы көлемі 
1 млрд теңге қаражат бөлініп, ол 
толығымен игерілді деп айтуға бо-
лады. Алдағы уақытта қалған қаржы 
аударылып, өтінімдерді қабылдауды 
жалғастыратын боламыз, – деді Ма-
дали Әлішерұлы.

Ұлттық жоба шеңберінде қаржы
ландырылған өтінімдердің ішінде 
Арал ауданынан 25, Қазалыдан 23, 
Қармақшыдан 8 және Жалағаш ау-
данынан 11 жоба қолдау тапқан. Ал 
Қызылорда қаласынан 16, Сырдария 
ауданынан 7 жоба қаржыландырылса, 
Шиеліден 23 және Жаңақорған ауда-
нынан 27 жоба мақұлданған.

Мейрамгүл 
ДАУЫЛБАЙҚЫЗЫ,

«Сыр бойы»

ҮЙ КЕЗЕГІ ҚАЛАЙ ЖЫЛЖИДЫ?

«АУЫЛ АМАНАТЫ»:
ЕКІНШІ КЕЗЕҢДЕ 
140 ЖОБА ҚОЛДАУ ТАПТЫ

Балабидің Досболға «бәрі сенің арқаң ғой» деп сөйлеуі 
– оның қарапайымдығы һәм кішіні ірі көрсетіп, 

қолпаштай білуі. Сонымен бірге Балаби Досболмен өзара 
татулықтарын көрсету арқылы ағайын арасындағы та­
тулықтың да беріктігін ойлаған. Сондықтан Балабидің 
«жарғағыңды берші» деуі оның сөз таппай қалуы деп 

ойлауымыз қате. Ол – оның жол табуы, бір дауда екі бидің 
бірауыздан сөйлейтінін былайғы жұртқа да көрсете білуі. 

”

Датқалар билігі – біразымыз 
ойлағандай ханға қызмет ету емес, 
кемеңгерлікке, кісілікке құрылған 
билік. 

Шиелі өңіріндегі Тұрсынбай 
датқа, Досбол датқа, Балаби дат­
қа секілді тұлғалар ел-жұртына 
талғанда тіреу, сасқанда сүйеу бол­
ған шешен-билер еді. Олар қазақ 
жерінде әділдіктің салтанат құруы 
үшін һәм қиянат пен зұлымдыққа 
тосқауыл қою жолында ұшан-теңіз 
қажыр-қайрат жұмсаған.

Балабидің азан шақырып қойған 
аты – Бименбет, ол әкесінен он үш 
жасында жетім қалып, əкесінің 
інісі Арғынбайдың атын ерттеп, 
қасына ерген. «Алтын босағалы 
Бұлтыңның биі» атанған сөзге бай 
Арғынбай малға кедей болған, оның 
үстіне бір перзентке де зар екен. Ол 
Бименбетті жасынан өз баласын­
дай көріп, билікке, шешендікке 
баулыған. Арғынбайдың алдына 
түсіп ешкім сөйлемеген.   

Бір алқалы жиында жұрттың 
өзінен емес, Арғынбайдың сөз ба­
стауын сұрап отырғанын аңдаған 
Жайынбай деген бай:

– Сөйле, құлағы жоқ шұнақ 
биім, құйрығы жоқ шолақ биім, – 
депті.

Бұл оның кедейлігі мен ба­
ласының жоқтығын меңзеген сөз 
болатын. Сонда Арғынбай:

– Жүйелі сөз жүйесін, жүйесіз 
сөз иесін табады, Жайынбай. Сен 
малыңмен босқа мақтанба. Байлық 
түбі – тақыл, қазына түбі – ақыл. 
Ешкі егіз тауып қойдан көп бол­
майды, ит сегіз тауып, малдан көп 
болмайды. Құлағым шұнақ бол­
са, сұңқар шығармын, құйрығым 
шолақ болса, тұлпар шығармын. 
Құдайым маған берейін десе, бала­
сы жоқ па, саған берейін десе бәлесі 
жоқ па? – деген екен.

Жайынбай жұмған аузын аша 
алмаса керек.

Осындай от ауызды, орақ тілді 
шешеннен тәрбие алған Балабидің 
бірде-бір билігі зая кетпеген дейді 
ел аузы. 

Тарих парақтары Қоқан хан­
дығы кезіндегі датқалар қызме­
тін нақты көрсетпей келе жатыр. 
Дегенмен, сол датқалардың бірі 
Балаби есімі оның шешендік өне­
рімен өміршеңдігін дәлелдеді. Ба­
лабидің мемлекеттік қызметінің 
көрінбей, тек сөздерінің ғана сақ­
талуында осындай сыр жатыр. 
Алайда, көптеген зерттеушілер сол 
кезеңдердің шындығы – Орынбор, 
Ташкент, Санкт-Петербург секілді 

ірі қалалардың мұрағаттарында жа­
тыр дегенді айтады. 

Архивтер құжатында: «Қоқан 
хандығындағы датқа дәрежесін 
иеленгендер әкімшілік қызметпен 
қатар, әскери қызмет те атқарған. 
Датқалар хандық билікке өз ықпа­
лын тигізіп, хан сайлауда, хан­
дықты басқаруда үлкен рөл ат­
қарған» деген деректер кездеседі. 
Қоқан билігі кезінде датқа атағын 
алған қазақтар ішіндегі тұлғалар 
саны жүзге жуықтаған. Орыс 
зерттеушілері датқа дәрежесіндегі 
адамдарды генералға, генерал-гу­
бернатор лауазымына тең дәрежеде 
санаған. Осыған қарағанда Балаби 
тұлғасын тек ел ішіндегі шешендік 
сөздерімен ғана өлшеп, оның 
мемлекеттік деңгейдегі қызметіне 
баға бермеу үлкен қателігіміз.  

Сонымен қатар, Балабиді зерт­
теуші әдебиетшілер мен ғалым­

дардың да үстірт кеткен тұстары 
көп.

«Досбол қартайып жасы сек­
сенге келгенде Балабиге батасын 
беріпті» деген әңгімелер кездеседі. 
Сондай бір әңгіме «Жұлдыз» 
журналының 1985 жылғы 5-санын­
да (201-бет) жарық көрген. Негізі 
Шиелі өңіріндегі кәріқұлақ, көне­
көздердің бәрі Балабидің Досбол­
дан үлкен екенін айтып кеткен. 
Бұған ел аузында сақталған есті 
сөздер де дәлел бола алады. Мыса­
лы мына әңгіме:

 Досбол мен Балаби көбіне ел 
ішіндегі дау-шарды шешуге бірге 
барған. Кейде Балаби  уәж табуға то­
сылып қалса, «Досбол, жарғағыңды 
берші» дейтін болған. Мұнысы 
«сөзді әрі қарай сен жалғап әкет» 
деген ымырасы екен.

Балаби осындай бір алқалы оты­
рыста сөзді Досбол жалғасын деген 
ниетпен:

– Досбол, жарғағыңды берші, 
– дейді. Бірақ, Досбол үнсіз оты­

ра беріпті. Екінші рет сұрапты, 
оған да үндемепті. Сонда Бала­
би ашу шақырып: – Әй, Досбол, 
құлағың естімей ме, жарғағыңды 
таста деймін! – деп жекіріңкіреп 
сөйлепті. Досбол сонда жарғағын 
тастап, Балабидің дәлелді, жүйелі 
сөзден ауытқып бара жатқанын 
сезіп, ол насыбайды ерніне сала 
бергенде, дауға айтылар уәжді 
тізбелей жөнеледі.

Елге қайтып келе жатқанда, До­
сбол Балабиге:

– Бағым артық дейсіз, осы жолы 
мен болмағанда, көк тігіле жаздады-
ау, би аға, – деген екен. Сонда Бала­
би Досболға:

– Менің жанымда сен сы­
қылды ақылды, от ауызды, орақ 
тілді, шешен де данышпан інімнің 
еріп жүргені бақыт емес пе? Сол 
себепті менің бағым артық, сенің 
тілің артық дейтінім. Сен ол 

сөзге түсінбеген екенсің ғой. Сен 
болмағанда, мен Түркістан мен 
Ақмешіттің аралығындағы елге 
«Кімсің, Балаби» болар ма едім, 
сенің тапқырлығың, білгірлігің, 
өткір жүрегің, орамды тілің маған 
таусылмас бақ қой, – депті.

Осы сөзден кімнің аға, кімнің іні 
екені ап-анық көрініп тұрған жоқ 
па?

Бұл әңгімеге байланысты мына 
нәрсені де қаперге алуға болады. 
Балаби жаңағы Досболмен арадағы 
әңгімеде айтылғандай, жөпелдемеде 
жол таппай, қысылтаяңда сөз тап­
пай қалатын адам емес. Он жасын­
да кісі өліміне байланысты шешім 
айтып, уәжін мақұлдатқан ба­
ланың даналық жасында сөз таппай 
қалуы түсінікке томпақ. Асылын­
да, Балабидің сөздері өте бейнелі 
және талай әңгімеде аяқасты тауып 
сөйлейтін тездігі де көрінеді.

Балабидің Досболға «бәрі сенің 
арқаң ғой» деп сөйлеуі – оның қа­
рапайымдығы һәм кішіні ірі көр­

сетіп, қолпаштай білуі. Сонымен 
бірге Балаби Досболмен өзара 
татулықтарын көрсету арқылы 
ағайын арасындағы татулықтың 
да беріктігін ойлаған. Сондықтан 
Балабидің «жарғағыңды берші» 
деуі оның сөз таппай қалуы деп 
ойлауымыз қате. Ол – оның жол та­
буы, бір дауда екі бидің бірауыздан 
сөйлейтінін былайғы жұртқа да 
көрсете білуі. Ал ауызша әңгіме 
жеткізушілер «Балаби мүдіріп қал­
ғанда, сөзден тосылып қалғанда...» 
деген пайымдарды өз жанынан 
қосып жіберген, тіпті сондай сөзді 
Балабидің өз аузына да салған. 

Жалпы, алғанда Балаби жайын­
да дерек жинауға осыған дейін 
олақ қарап келгендігіміз өзінен-өзі 
көрініп қала береді.

Бұған қоса, мына нәрсені айт­
пақпыз. 2020 жылы облыс әкімдігі 
бюджет есебінен мерейтойларды 
атап өту тізіміне Досбол Қорлы­
байұлының 220 жылдығын да қос­
ты. Демек, Досбол биді 1800 жылы 
туған деп есептейді. Себебі, дерек­
көздерде осылай жазылған. Ол 
дереккөзді кім жазды, қандай нақ­
тылыққа сүйенді, бұл жағы бей­
мәлім. Біздің білетініміз Досболдың 
Балабиден кіші екендігі, ал, Ба­
лабидің туған жылы – 1811 жыл.

Досбол биді 1800 жылы өмірге 
келген деп, кейінгі зерттеулер үшін 
Балабидің туған жылын да амалсыз 
кейін шегеруге тура келеді. Бұл 
тарихқа қиянат сияқты емес пе?

Міне, балабитанудың осындай 
мәселелерін көре тұра айтпай ке­
туге болмас, дегенмен, бүгінгі сөз 
ауаны басқа. 

Тарихи тұлғаның төртінші 
ұрпағы, белгілі кәсіпкер-меценат 
Темірхан Әлімқұлов бастаған аға­
йындар 2000 жылдың жазында 
Оқшы ата пантеоны ауласынан 
аруақты Балабиге арнап кесене-
ескерткіш тұрғызып, ас берді.

Жомарт жан биыл осы сауапты 
ісін жалғастырып отыр. Алдағы 
күндері «Бәйгеқұм» ауылында өте­
тін аста ат бәйгесі беріліп, респуб­
лика палуандары күреске түседі. 
Ақындар айтысы, мүшәйра, театр­
ландырылған көрініс тамашалана­
ды. Жеңімпаздардың бәрі ақшалай 
және бағалы сыйлықтарға ие бо­
лады. «Қарға басып жейді, сұңқар 
шашып жейді» деген аталарымыз, 
мұны табысты кәсіпкердің халыққа 
таратқан шүлені дегеніміз дұрыс 
болар.

Қоғам қашанда дарынды, қа­
білетті адамдарға мұқтаж. Қай за­
манда да мемлекет қайраткерлері, 
қолбасылар мен басшылар ойға ше­
бер, тілге шешен болған. Болашақ 
түзу ойлы, елшіл адамдар дарынды­
лар қатарынан шығады. Сондықтан 
да қазіргі ұрпақтың сөйлеу тілі 
және танымын дамытуды қоғам 
басты міндетке айналдырып келе 
жатыр. Даналыққа құрылған қа­
натты сөздерді, мақал-мәтелдерді, 
шешендік өнерді жас ұрпақ бойына 
қалыптастырып, сол арқылы рухани 
байлығын арттыру – басты міндет. 
Ел Президенті Қасым-Жомарт То­
қаевтың мәңгілік мұра иесі Абай 
күнін белгілеп, мерекеге айналды­
руы да осы міндетті көздейді.

«Атаға тартып ұл тусын» де­
гендей, бидің ұрпағы, Қызылорда 
қаласының және Шиелі ауданы­
ның Құрметті азаматы Темірхан 
Әлімқұлов 2020 жылы Балаби өмі­
ріне қатысты жергілікті баспадан 
«Мыңжылдық мирас» атты кітап 
бастырып шығарды. Кітапта жас­
тарды біз айтып отырған даналық 
пен шешендікке тәрбиелейтін маз­
мұн бар. Бұл – Балабидің өзі өмір­
ден өтсе де, ұрпағына сана сәулесін 
шашып жатқанының тағы бір 
айғағы.

Дүйсенбек АЯШҰЛЫ,
«Сыр бойы»

Әбекеңмен бір ауылда құлын-тайдай 
тебісіп өскендіктен ол туралы көргендерім 
мен көңілге түйгендерімді ой таразысына 
салар болсам, туабітті тектілігіне, бітім-
болмысына, жылдар бойы сан алуан салада 
қызмет еткендегі қолтаңбасына ризамын.

Иә, отызында орда бұзып, ел алғысын 
арқалаумен жүрген оның өмір жолы 
тағылымға толы. Оның балалық шағынан 
кіндік қаны тамған жердің табиғатындай 
қадір-қасиеті қалыптасты. Содан болар Арал 
теңізінің маржандай мөлдірлігі, қиырсыз 
көкжиегіндей кең пейілі, ақ бас толқындай 
асқақтығы Әбекеңнің айтулы азаматтығын 
бүгінге дейін айшықтап келеді. Айтар ой­
ымыз орнықты, сөзіміз салмақты болуы 
үшін Ә.Құтмамбетовтің өнегелі де өркенді 
өмірдерегіне сәл-пәл шегініс жасалық.

Әбекең 1949 жылдың қазан айында Арал 
теңізінің жағасындағы «Бірлестік» (бүгін­
гі «Мергенсай» ауылдық округі) ауылында 
өмір есігін ашты. Арал қаласындағы орта 
мектепті бітірген соң Қарағанды кооператив 
институтына оқуға қабылданып, 1970 жылы 
есепші-қаржыгер мамандығын алып шықты. 
Сол жылы Қызылорда облыстық атқару 
комитетінің баға бөлімінде қаржыгер, бер­
тін келе аға қаржыгер болып қызмет атқаруы 
тектен-тек болмаса керек. Кейін облыстық 
сауда басқармасының қалалық тамақ сауда 
мекемесі директорының орынбасары қызме­
тіне тағайындалса, араға бір жыл салып, осы 
мекемеге қарасты №5 шаруашылық меке­
месі директоры қызметіне жоғарылайды. 
Өзінің іскерлігі мен ұйымдастыру қабілеті 
арқасында бар-жоғы 28 жасында облыстық 
«Казбакалейторг» сауда базасы директоры 
болып тағайындалды.

Әбекең мұнда тектен-тек жіберілген 
жоқ. Өйткені, осы сауда базасының күрмеуі 
қиын құрылысы баяу жүргізіліп, қашан 
пайдалануға берілетіндігі беймәлім еді. 
Құрылыс жұмысына белін буа, білегін түре 
кіріскен Әбекеңнің іскерлігі арқасында он 
мың шаршы метр ғимарат іске қосылды.

– Ғимарат пайдалануға берілгенмен, – 
деп еске алады Әбекең, – барлық аудандар 
мен Қызылорда қаласы халқын азық-түлік 
тауарларымен қамтамасыз ету оңайға соқ­
қан жоқ. Базаға азық-түлік алып келетін 
теміржол мәселесі шешімін таппаған. Күн 
құрғатпай келетін 5-10 вагон азық-түлікті 
тасу, оны сауда мекемелеріне тарату керек.

Иә, Әбекең айтса айтқандай, осы бір 
толғақты мәселені тез арада шешу күн 
тәртібінде тұрды. Жай-жапсарды облыс­
тық атқару комитеті басшыларының алды­
на қоюы арқасында қысқа мерзімде базаға 
теміржол тармағы жеткізілді. Вагонмен кел­
ген азық-түлік тауарлары электрокармен тү­
сіріліп, аудандарға вагонмен, ал қала ішіне 
автокөлікпен тасымалданатын болды. Одақ 
мемлекеттерінен келетін тауарларды жеткізу 
бойынша зауыт-фабрикалармен тікелей 
сауда қарым-қатынасы жолға қойылып, 
халықтың сұранысы кеңінен қамтамасыз 
етілді. Сауда базасында Әбекеңнің бастама­
сымен қант қалталайтын цех ашылды.

Сегіз жыл бойы осы салаға сіңірген ең­
бегі ескерусіз қалмаса керек. Ол 1986 жылы 
облыстық сауда басқармасы бастығының 
орынбасары, ал 1988 жылы облыс бойын­
ша мемлекеттік инспекциясының басты­
ғы қызметтерін абыройлы атқарды. Осы 
жылдың желтоқсан айында облыстық пар­
тия комитеті нұсқауымен облыстық атқару 
комитеті сауда және тұрмыстық қызмет 
көрсету бөлімінің бастығы болып тағайын­
далса, 1991 жылдың қаңтар айынан облыс­
тық сауда басқармасының бастығы қызметін 
атқарды. 

Өздеріңізге мәлім, 1990 жылдардағы 
мемлекетаралық қарым-қатынастардың үзі­
луі, өндірістердің тоқырауынан туындаған 
кәсіпорындар арасындағы алыс-беріс есеп­
терінің шиеленісуі, азық-түлік тапшылығы, 
жаппай жұмыссыздық оңайға соққан жоқ. 
Осы жылдары Әбекең кәсіпкерлікпен айна­
лысуға қадам басты. «Мұнай сауда» үйінің 
директоры болып, жеке кәсібін ашты. 

Еліміз еңсесін тіктеп, ел-халықтың тұр­
мыс-тіршілігі түзелген шақта Әбекең мем­
лекеттік қызметке қайта оралды. Алдымен 
Қызылорда қаласы әкімінің кеңесшісі, 
бертін келе қалалық кәсіпкерлік бөлімінің 
басшысы, 2007 жылы Тасбөгет кенті әкімі 
қызметіне тағайындалды.

Кентті көркейту, тұрғындардың та­
лап-тілектерін ескеріп, тұрмыстарын тү­
зеуде сіңірген ерен еңбегі бар. Алдымен 
тозығы жеткен кент көшелерін жөндеу 
мен жарықтандыруды қолға алды. Көгал­
дандыру жұмыстарын жүйелі жүргізіп, аяқ­
су мәселесін толықтай шешуге қол жеткізді. 
Осы бір толғақты мәселенің шешілуіне 
жеке демеушілерді тартып, магистральді 
каналдың оң жағалауына насос орнатылды.

– Әбекеңнің тікелей қолдауымен атқа­
рылған ауқымды істер жетерлік. Бір ғана 
деректі айтайын. Тасбөгет кентінің кіре­
берісіндегі оң жақта жатқан 62 гектар жер 
жекеменшікке беріліп кеткен. Осыншама 
жер Әбекеңнің тікелей араласуымен мем­
лекет меншігіне қайтарылып, ол жерге 
әлеуметтік инфрақұрылым нысандары мен 
көпқабатты үйлер салынды, – дейді кент 
тұрғыны Б.Әбішов.

Әбекең жеке кәсіпкерлер мен компа­
нияларды кент тұрғындарының тұрмыс-
тіршілігін түзету жұмысына демеушілікке 
тартты. Нақтылай атар болсақ, «ҚазГер­
Мұнайының» демеушілігінің арқасында 
белгісіз солдатқа қойылған ескерткіш күр­
делі жөндеуден өткізілсе, музей мен ме­
шіт қызметіне қомақты қаржы берілді. 
Сондай-ақ демеушілер №176 және №11 
орта мектептеріне құрал-жабдықтар алып 
беріп, ата-ана қарауынсыз қалған балаларға 
қамқор қолын созды. Ұлы Отан соғысы 
ардагерлеріне, тұрмысы төмен отбасыларға, 
Батыр аналар мен жетім-жесірлерге де тұ­
рақты қаржылай көмек ұсынылды.

Ә.Құтмамбетов 2013 жылы зейнет де­
малысына шықса да қол қусырып қарап 
отыруды қаламай, облыстық табиғи ре­
сурстар және табиғат пайдалануды рет­
теу басқармасының бас маманы қызметіне 
келді. Осы басқарманың «Табиғат» мемле­
кеттік коммуналдық кәсіпорнының дирек­
торы болған ол аймақ табиғатын пайда­
лану мен қорғауға күш-жігерін жұмсады. 
Облыстағы барлық каналды теңгерімге алу 
жұмыстары жүргізіліп, оларды жөндеу мен 
күтіп-ұстауға жете мән берілді. Қызылорда 
қаласын аяқсумен қамтамасыз ету жолға 
қойылды. Сондай-ақ «Қызылорда-Шым­
кент» автожолы бойындағы 23 гектар, әуе­
жайға дейінгі автожол бойындағы 4 гектар 
жерге ағаш отырғызылып, күтімге алынды.

Бүгінде «Қызылорда облысы орман са­
лалары және табиғат пайдалану қызмет­
керлерінің жергілікті кәсіподағы» қоғамдық 
бірлестігінің төрағасы қызметін атқарып 
келеді. Асылында зерделі жанға әр күнін 
босқа өткізбеу тағдырдың бұйыртқан сыйы 
болса керек.

Иә, Әбжәми Құтмамбетов – сан алуан 
салада қалтқысыз қызмет етсе де, мадақ 
пен мансап, атақ пен даңқ қумаған, тек 
абырой арқалаған азамат. Десе де, оның ел 
алдындағы ерен еңбегі ескерусіз қалған жоқ. 
Басты-бастыларын айтар болсам, Халық де­
путаттары Қызылорда облыстық кеңесінің, 
Қазақстан Республикасының Құрмет гра­
мотасымен, сондай-ақ облыс пен қаланың 
Құрмет грамоталарымен марапатталған. 
Мерекелік, тағы да бірнеше медаль, «Еңбек 
даңқы» төсбелгісі, Арал ауданының Құр­
метті азаматы атағын иеленген.

Ол төңірегінде болып жатқан сан алу­
ан құбылыстар мен тұрмыс-тіршілікке 
жай ғана қызығушылықпен емес, зерделі 
ой тоқтатқан азамат көзімен қараған. Мен 
білетін Әбекең елден бөле-жара дәулет-
дәреже, байлық іздеген жан емес. Жанып-
сөнетін бір мезгілдік от секілді емес, 
жылылығын жай ғана себездеп тұратын бі­
тім-болмысын айна-қатесіз сақтаумен жү­
ріп келеді. Құдай қосқан қосағы Шынаркүл 
жеңгеміз екеуі өмірге төрт ұл мен қыз 
әкеліп, бүгінде солардан тараған немерелер 
қызығына кенеліп отыр.

Тағы бір қадірлі қасиеті – көлденең іске 
килікпейді. Адамдарды қадірлеудің, оларға 
құрмет пен қошемет көрсетіп, қамқор қолын 
созудың да құмға сіңген судай із-түзсіз 
жоғалмайтындығын да толықтай түсінген. 
Содан болар, 75 жасқа жеткен Ә.Құтмам­
бетов көпшіліктің ардақ тұтар ағасы, ел 
алғысын арқалап келеді. 

Еркін ӘБІЛ,
жазушы-журналист.

Арал ауданының Құрметті азаматы

МЕРЕЙ

Арал топырағынан 
небір дарабоз дарындар, 
қара қылды қақ жарған 
турашылдығымен, қара 
сөзге қаймақ тұрғызған 
шешендігімен, көш 
бастар көсемдігімен 
ел-халықтың 
ризашылығына кенеліп 
жүрген айтулы аза-
маттар нәр алған. 
Солардың бірі – бүгінде 
75 жасқа келген, са-
быр мен сыпайылықты, 
қарапайымдылық пен 
қайырымдылықты 
өміріне серік етіп, 
абыройы асқақ аза-
мат атанған Әбжәми 
Құтмамбетов десек, 
әсірелеп айтқандығымыз 
емес.

АБЫРОЙЫ АСҚАҚ 
АЗАМАТ

Мұндай тұлға шығармашыл, 
белсенді, әлеуметтік жауапты, 
жақсы дамыған интеллект иесі, 
жоғары білімді, кәсіби сауатты 
болуы қажет. Жасөспірімдердің қа­
лыптасу кезеңі мен жетілуді баста­
рынан өткізіп, болашақта қиын 
және күрделі өзгерістер арқылы 
ересектер әлеміне бейімделуі үшін 
көптеген дайындық керек. Бұлай 
дейтініміз, адам өмірден ең ал­
дымен білім мен тәжірибе алады, 
әдептілік ережелерін, үлгілерін 
меңгереді, моральдық нормалар 

мен құндылықтарды қабылдайды. 
Сосын жасөспірімдер ерекше қа­
сиеттерімен өз алдына әлеуметтік-
демографиялық топ ретінде таны­
лады.

Нарық заманында адамдардың 
экономикалық белсенділігі мен 
ынтасын жаңарту, жас ұрпақтың 
жаңаша өмір сүруіне, қызмет етуі­
не жағдай жасау керек. Жасөспі­
рімдерді кәсіби бағыттау бары­
сында олардың мамандыққа деген 
тұрақтылығы мен өзінің қабілет­
тілігін көрсете білу, болашақ 

мамандығына байланысты пәндерді 
тереңдеп оқу маңызды. Сондай-ақ 
болашақ қызметінің талаптары­
на жауап беретін жеке басының 
қасиеттерін дамыту, еріктілік және 
сенім қалыптастыру, өзінің қыз­
меті, мамандық әлемі, еңбек нары­
ғының жай-күйі туралы түсінік 
беру де ұстаздардың құзырында. 
Айта берсек баланы тұлға ретінде 
қалыптастыру жолында мұғалімнің 
еңбегі орасан.

Осы мақсаттарға жету үшін оқу­
шылармен, ата-аналармен, басқа 
пән мұғалімдерімен бірлесе жұмыс 
істелуі қажет. Демек, оқушы мен 
ұстаз бір-бірінің жан дүниесін тү­
сініп, ортақ іс-әрекеттің барысы 
мен нәтижесін бірігіп талдауы, бұл 
– кәсіптік бағдар берудегі басты 
міндет. Жасөспірімдерді білімді, 
жан-жақты етіп өсіруге әрбір ата-
ана, мектеп және бүкіл жұртшылық 

болып жұмыла кіріскен нәтижелі 
болады.

Сондықтан оқушылардың са­
бақтан тыс білім үйірмелеріне қа­
тысуы маңызды. Үйірмені ұйым­
дастыру мақсаты – балалар мен 
жасөспірімдердің дарыны мен шы­
ғармашылық қабілеттерін дамыту,  
тәжірибелік     іс-әрекеттер, іскерлік 
пен дағдыны қалыптастыру, ғы­
лым мен техникаға деген қызығу­
шылығын арттыру. Үйірме са­
бақтары, оқушылардың жалпы 
және арнайы білімдерін кеңейтуге 
көмектеседі.

Бүгінде біздің мектепте де бұл 
бағытта елеулі жұмыстар атқары­
лып келеді. Елдің болашағы үшін 
бала бағбандары әлі талай шәкірттің 
жетілуіне еңбек етеріне сенім мол.

Бекзат СМАТУЛЛАЕВА,
Е.Көшербаев атындағы 

№57 орта мектеп мұғалімі

ГАЗЕТ ПОШТАСЫНАН

БАЛА ЕМЕС, ТҰЛҒА ТӘРБИЕЛЕУ ҚАЖЕТ
Бүгінгі таңда адамзаттың жоғары индустриалды және ақпаратты 

қоғамға қарқынды түрде өтуіне байланысты өркениеттің бет-бейнесі 
тұтастай өзгеруде. Елдің өркендеуі білім беру жүйесін, оның мазмұны 

мен құрылымын жаңартуды қажет етеді, яғни қазіргі қоғамның 
маңызды проблемаларының бірі – құбылмалы әлеуметтік және 
экономикалық жағдайда өмір сүріп қана қоймай, болып жатқан 

құбылысқа белсенді әсер ете отырып, оны жақсартуға бейім тұлғаны 
қалыптастыру. 

СӨНБЕС 
САНА 
СӘУЛЕСІ 

Тарихта 1808-1864 жылдар аралығында билік құрған Қоқан хандығы туралы 
деректер таптаурын, тар көлемде белгілі. Сол хандық тұсында датқалық құрып, 
халқына қызмет еткен тұлғалардың бірі – Балаби Есенәліұлы.

САН САЛА

Ұмытпасам 1972 жылдың күз 
айы болуы керек. «Түркістан» со-
вхозы («Қандөз» ауылы) «Қал­
ғансыр» бөлімшесінің Сырдария 
жағасында үлкен семинар өткізілді. 
Сол семинарға мектептің 8-9-10 
сынып оқушылары қатыстық.

Жаңақорған ауданындағы көр­
кемөнерпаздар ұжымы келген екен, 
концерт қойды. Түскі үзіліс кезінде 
қараша үйде үлкен кісілер, ақын, 
әншілер отырып тамақ, шай ішіп 
өнерпаздар ән-жыр орындап жат-
ты. Сол кезде оқу-тәрбие жөніндегі 
орынбасар Артық деген ағайымыз 
болатын. Өзі өнерге жақын кісі. Ба-
янмен ән салғандықтан мені «Қара 
әнші бала» дейтін. Артық ағай 
«Сауран, жүр біз ана тұрған үлкен 
үйге барамыз» деп құлағыма сы-
бырлады да ертіп алып барды. Ән 
шырқалып жатыр, бір ағай баян-
мен «Ақбаян» әнін айтты. Дауысы 
сыңғырлап тұр, өте әдемі. Ағайым 
біреулермен сөйлесіп, мені үйге 
кіргізді. Амандасып, ән бастадым.

Ә.Бейсеуовтің «Алтыным» 
әнін, тағы сұраған соң ұмытпасам 
қырғыз әні «18 жасты»  шырқадым. 
Сол жерде Бексұлтан Байкенже-
ев, ақын Манап Көкенов, Есіркеп 
Қоңқабаевты алғаш рет көрдім. 
Сол жылы Қарағанды қаласындағы 
ҚарМУ-дің тарих факультетіне құ­
жат тапсырдым. Төртінші емтихан-
нан құлап, қайта елге оралдым. 

Әкем Еркінбек мектеп дирек­
торымен сөйлесіп, тәрбиеші жә­
не үйірме жетекшісі етіп жұмысқа 
орналастырды. Мектепте көркем­
өнерпаздар үйірмесін жүргізе оты-
рып, өзімнің әнге деген талабым-
ды одан сайын шыңдай түстім. 
Бексұлтан ағаның әндері ойымнан 
шықпай қойды. Әнші, ақын, ком-
позитор болсам деп армандадым. 
Келесі жылы мектепке Шымкент 
қаласындағы әл Фараби атындағы 
Мәдениет институтынан бір жол-
дама келген екен, сол жолдаманы 
мектеп директоры Е.Аманжолова 
апай ауданнан сұрап алыпты. «Сені 
мектеп директоры шақырып жа-
тыр» деді оқу ісінің орынбасары 
А.Нұсқабаев ағайымыз.

Есенкүл апай «Бізге бір жолда-
ма келді. Сенің қабілетің осыған 
жетеді, сол оқуға барсаң қайтеді» 
деп ұсынды. Қуанып кеттім де, 
жолдаманы алып ата-анаммен 
ақылдастым. 

Сол жылы Шымкент қаласын­
дағы Мәдениет институтына түсіп 
кеттім. 1979 жылы жолдамамен 
Жаңақорған аудандық мәдениет 
үйіне аға методисі болып қызметке 
орналастым. Бексұлтан ағамен кон-
церттерде бірге жүріп, тығыз ара-
ласып, сазгерлік жағынан ұстазым 
болды. Мұғалімдердің оқу-әдісте­
мелік жиынында композитор Жақ­

сыгелді Сейіловтің «Жезкиік», 
Ә.Бейсеуовтің «Маралдым» әнде­
рін шырқадым. 

Мұғалімдердің жиын мен кон­
церті аяқталған соң, Бексұлтан аға 
алдымнан шығып: 

– Сауран інім, қашан келдің? 
Баянмен ән шырқайтын тағы да бір 
әнші қосылды. Институтты бітіріп 
келдің бе? Мәдениет бөліміне кір­
дің бе? – деді. 

– Иә, аудандық мәдениет бө­
ліміне методист болып орна­
ластым, – дедім. 

– Ертең музыка кабинетіне кел, 
біраз сөйлесерміз, – деп жүріп 
кетті. Ертеңіне кеште музыка 
мектебінде кездестік, ұжымдағы 
өнер саңлақтары, ұстаздармен, 
сазгер Нағызхан Жаманбаев, ән­
ші-сазгер Өмірбек Марсалиев т.б. 
жас өнерпаздармен таныстырып, 
аудандағы ақын-өнерпаздарды айт­
ты. Манап Көкенов, Есіркеп Қоң­
қабаев, Қуат Алдабеков, режис­
сер Мариям апай, Әмір Мажитов, 
Шәкір ағай, актер Есенгелді, Биба-
жар Маханбетова, т.б. біраз өнер­
паздарды атап шықты. 

Бексұлтан ағамен Жаңақорған 
ауданында 16 жыл бірге қызмет­
тес әрі өнер қанатында өмірден 
озғанша бірге жүрдік. Ол әнші-
композитор, тамаша актер, кере-
мет суретші, бір жағынан қабілетті 
ұйымдастырушы. Аудандық халық 
театрында көптеген рольді сомдап, 
Алматыда өткен халық театрлар 
байқауында талай рет бірінші дәре­
желі дипломмен марапатталып, 
лауреат атанған.

Драматург Қ.Тұрсынқұловтың 
«Кәпірзада оқиғасы» пьесасында­
ғы Ахат, С.Суханбердиннің «Ай­
гүл», Б.Майлиннің «Талтаңбайдың 
тәртібі», Т.Нұрмағанбетовтің «Кім­
ге тартқан?», О.Бодықовтың «Ар­
ман азабы» пьесаларындағы бас 
кейіпкерлер бейнесін де өте сәтті 
шығарды. 

Керемет суретші деп айтаты-
ным, үйінде анасының суретін са-
лып жатқанын көргенмін. Музыка 
мектебінің безендіру жұмыстарын 
өзі жасайтын. Қай жерде қандай 
байқау барын, өткізілетін мәдени 
іс-шаралардан хабардар болып жү­
ретін-ді. Жұмыста да, концертте де 
ұйымдастырушылық қабілеті  жо­
ғары еді. 

1990-1991 жылдар Жаңақорған 
ауданы мәдениетінің нағыз кемел-
денген кезі екен-ау деп ойлаймын. 
Тамаша әншілердің де, шабытты 
ақындардың да, күйшілердің де, 
композиторлардың да, талантты 
актерлердің де, нағыз өнерпаздар­
дың да толысқан шағы еді. Бірде 
ұстазым «жақында аудандық мә­
дениет бөлімінде бір жаңалық бо-
лады. Жаңақорған өнерпаздарын 

республика бойынша насихаттай-
тын бір жоспар жасап жатырмын, 
сол жоспардың басы-қасында өзің 
боласың, әзірге ешкім білмей-ақ 
қойсын» деді. 

Қазір ойлаймын, егер сол жос­
пар жүзеге асқанда, өнерпаздар 
республика көлемінде танылатыны 
сөзсіз еді. Сол кездегі Мәдениет 
министрлігіндегі, телеарнадағы 
басшыларды да, «Қазақстан», 
«Шалқар» радиосындағы барлық 
өнер адамдарын, басшыларын өте 
жақсы танитын әрі өнердегі әріп­
тестері еді. Мені таныстырған аза-
маттар көрген сайын Бекең жайлы 
сөз қозғап еске алады. Олардың 
көмегі де тиіп жүр. Бекең қазақ 
мәдениеті мен өнерінің өркендеп, 
қанатын кең жайып еркін өсуіне 
қажетті жайларды алдын ала бол-
жап отыратын-ды. Осыдан біраз 
жыл бұрын Қазақстанның Халық 
ақыны Манап Көкеновтің айтқан 
сөзі ойға келеді. «Композитор­
лар Сыдық Мұхамеджанов, Са­
дық Кәрімбаевтің кереметтігі сол, 
олардың әндері мүлде бөлек-бөлек, 
бір-бірінен тіпті басқаша сипатта 
болып келеді. Ал Бексұлтанның 
әндері бір-бірінен туып, өрбіп 
отырады» деп еді. Соның айғағы 
ретінде «Ақбаян», «Ақшолпан», 
«Ақгүлім», «Асыл жар», «Ақ же­
ңешем», «Сырдария», «Ұйқың 
жаным қанды ма?», «Жыл құсы», 
«Дос ғасыр», «Сағынып жүрші» 
секілді әндерді мысалға келтіруге 
болады. Оның барлығы да – ашық 
дыбыста жазылған әндер. 

Шығармасын түгел тыңдамай-
ақ композитордің стилін, әнін, 
үнін, жүрек лүпілін, ән жазу иірім­
дері мен саздылығын бәрібір бі­
ліп қоясың. Жұмабай Әбілов «Қа­
сиетіңді қадірлеп өссін ұрпақ» 
мақаласында «Шындығында, ол 
қырықтың қырқасына шыққан 
сәттен бастап ерекше шабыт тұл­
парына мінген еді. Бұрынғы ән­
дерін былай қойғанда ұлттық 
салт-дәстүрге айтылған «Құда бо­
лып жүрейік» әні бір төбе» деп 
жазған болатын. Осы әнді Қазақ 
радиосына жаздырып, танылуы-
на септігімді тигіздім. Түркістан 
университетіне барған соң, түркі­
тілдес елдерді аралап, концерт қою 
сапары басталды. Түркия, Кипр, 
Грекия елдерінің Анкара, Стамбул, 
Афион, Қайсері, Леф Коша, тағы 
басқа қалаларындағы концерттерде 
орындап шет елге таныттым. Ән – 
адам жүрегіндегі аққұс деген рас 
шығар.

Сауранбек ЕЛЕУОВ,
Мәдениет қайраткері, 

өнертану доценті, 
Қазақстан Композиторлар 

одағының мүшесі 

ӘН – АДАМ 
ЖҮРЕГІНДЕГІ 
АҚ ҚҰС 
Тағдырдың жазуына не шара? Сиқырлы, 

тенор даусымен сырнайын созып тұратын 
Бексұлтан ағаның жайдары жүзін көрмегелі де, 
әнін тыңдамағалы да біраз болды.

– Халқымызда ағайынның 
ауыртпалығын еңсеруге бел 

шеше кірісу, мұқтаж жандар­
ға қол ұшын созу, өмір сүріп 
отырған ортаңа, қоғамға пай­
даңды тигізу – қанымызға 
сіңген игі қасиеттің бірі. 
Жұртымыз: «Жылуы жоқ 
үйден без, қайырымы жоқ 
биден без» дейді. Расында 
қайырымдылық жасау әр 
адамның қолынан келе бер­
мейтін іс. Жомарт болу – 
өзіңде барды зәру адаммен 
шын жүректен бөлісу. Мем­
лекет басшысы Қасым-Жо­
март Кемелұлы атап өткен­
дей, шын мәнінде, жаны таза 
адам ғана волонтер бола ала­
ды. Еріктілер – өзгенің мә­
селесін өз ісіндей көретін 
жүрегі кең, ниеті дұрыс жан­
дар. Біздің еліміз дәл осын-
дай азаматтардан кенде емес. 
Аллаға шүкір, біздің ара­
мызда да қайырымдылық, 
адамгершілік қасиеттерді ту 
еткен, өзгелерге жанашыр­
лық пейілдерін танытып 
жүрген жандар аз емес. Бұл 

бізді қуантады. Біз сіздер­

ді әрқашан мақтан тұтамыз. 
Қара шаңырағымыз – Қа­
зақстан мұсылмандары діни 
басқармасы қоғамдық игі 
істерден шет қалмай, менің 
тапсырмам бойынша 2022 
жылы «Зекет және қайырым­
дылық» қоры жанынан «Қа­
йырымдылық жаршылары» 
еріктілер тобы құрылған еді. 
Содан бері олар еліміздің әр 
өңірінде қайырымдылық ша­
раларына белсенді түрде ат­
салысып келеді. Ел басына 
күн туған қиын-қыстау сәт­
терде ортақ іске жұмылған 
сіздерге тағы да өзімнің және 
Қазақстан мұсылмандары 
діни басқармасы атынан ай­
рықша алғысымды білдіре­
мін, – деді Наурызбай қажы 
Тағанұлы.

Республикалық форум-
да сырбойылық еріктілердің 
де ерлікке тең еңбегі ерекше 
атап өтілді. Әсіресе, олардың 
елімізде су тасқынына байла-
нысты қалыптасқан күрделі 

жағдай кезінде атқарған жұ­
мыстарына жоғары баға 
берілді. «Зекет және қайы­
рымдылық» қорының Қы­
зылорда облысы бойынша 
өкілі Оңталап Жидебайдың 
2022 жылы Президент Қ.То­
қаевтың Жарлығы бойынша 
«Шапағат» медалімен наг­
радталып, оны Мемлекет 
басшысының өз қолынан ал­
ғанын – барлық еріктілердің 
еңбегіне берілген баға деп 
білемін», деген Бас мүфти 
форумға арнайы шақырту 
алған қызылордалық ерікті­
лерді өзінің Алғысымен ма­
рапаттады. Олардың қата­
рында «Торғай-Петролеум» 
АҚ Бас директоры Дәурен 
Әбілқайыров, жеке кәсіп­
керлер Өмірзақ Асанов, Ер-
жан Ақбергенов, еріктілер 
Әділжан Ысқақов, Нұрсұлтан 
Мықтыбаев, Әділ Отар және 
Жансая Әбдіразақ бар.

– Сіздер еліміздің кейбір 
аймақтарында орын алған 
алапат су тасқыны салдары­
нан зардап шеккен отандас­
тарымызға көмек қолын со­
зып, нағыз еріктіге тән ерлік 
көрсеттіңіздер. Сол секілді 
мүфтияттың қайырымдылық 
іс-шараларында үнемі бел­
сенділік танытып келесіздер. 
Өзгелерге үлгі боларлық осы 
істеріңіз үшін ерекше алғы­
сымды білдіремін. Сіздерге 
Алла разы болсын! – деді Бас 
мүфти хазірет.

– Елорда төрінде Қазақ­
стан мұсылмандары діни 
басқармасының төрағасы 
Наурызбай қажы Тағанұлы­
ның арнайы Алғысымен 
марапатталған қызылор­
далықтардың қай-қайсысы 
болмасын жақсылыққа жа-
рысып, көмекке зәру жан­
дардың қамқоршысы болып, 
жылы сөз, жүрек жылуын 
арнап, жығылғанға жәрдем­
десіп, демеушілік көрсетіп 
жүрген жандар. Мәселен, 
Дәурен Әбілқайыров кешегі 
табиғи апат кезінде өзі бас 
болып тасқыннан зардап 

шеккен 5 өңірге әрқайсысы 
20 тонналық 10 үлкен жүк 
көлігімен 50 млн теңгенің 
120 тонна қайырымдылық 
көмегін ұйымдастырды. Осы 
көмекті ұйымдастырудың 
басы-қасында болып, бүкіл 
қиыншылығын көтеріп Нұр­
сұлтан Мықтыбаев пен Әділ 
Отар бауырларымыз жүрді. 
Нұрсұлтан мен Әділдің екеуі 
де ерікті ретінде «Зекет жә­
не қайырымдылық» қоры­
ның, жалпы мешіттің қайы­
рымдылық шараларынан 
қол үзбей келеді. Ал жеке 
кәсіпкерлер Өмірзақ Асанов, 
Ержан Ақбергеновтің жөні 
мүлдем бөлек. Өмірзақ Орын­
бекұлы ініміз қолында ба-
рын өзгемен бөлісіп, мұқтаж 
жандарға үнемі қарайласып 
отырады. Ол Мұхаммед 
пайғамбарымыздың (Оған 
Алланың сәлемі мен игілігі 
болсын!) сүннетін жалғап, 
біздің облыста «Бауырлас­
тық» жобасын тірілтіп, бір­
неше отбасыны өзінің қам­
қорлығына алған жомарт 
азамат, – дейді «Зекет және 
қайырымдылық» қорының 
Қызылорда облысы бойынша 
өкілі Оңталап Тасболатұлы.

Еріктілер форумына 
қатысқан Нұрсұлтан Мықты­
баев пен Әділ Отар аталған 
шараның тәжірибе алмасуда 
үлкен септігі тигендігін ай-
тады.

«Qaiyrymdylyq Jarshylary» 
республикалық еріктілер фо-
румы өзге өңірлерден келген 
осы саладағы азаматтармен 
тәжірибе алмасып, пікір бө­
лісуге, олармен жақынырақ 
танысуға мүмкіндік берген 
жиын болды. Басқа аймақ­
тардағы еріктілер жұмысы­
ның қалай жүзеге асатыны-
мен таныстық. Жалпы, ерікті 
болу – жалаң ұран емес, хал­
қымыздың бойында ежелден 
қалыптасқан қасиет. Ол жас, 
қызмет талғамайды», – дейді 
олар.

Айдын ӘБДІХАЛЫҚ

ЕРІКТІЛЕРДІҢ ЕҢБЕГІ 
ЕРЛІКПЕН БІРДЕЙ

Жақында елордада Қазақстан мұсылмандары діни 
басқармасына қарасты «Зекет және қайырымдылық» 

қорының ұйымдастыруымен «Qaiyrymdylyq jarshylary» ІІІ 
республикалық еріктілер форумы өтті. Форум жұмысына 

ҚМДБ төрағасы, Бас мүфти Наурызбай қажы Тағанұлы 
бастаған мүфтият ұжымы мен дін қызметкерлері, «Зекет 

және қайырымдылық» қорының өңірлердегі өкілдері, 
еріктілер қатысты.

Жалпы ереже
Байқау облыстық деңгейде ұйым­

дастырылады.
Байқаудың үйлестірушісі: «Сыр 

медиа» ЖШС және Қазақстан Журна-
листер одағының облыстық филиалы, 
Қ.Әбенов атындағы «Сыр журнали-
стикасы» қоғамдық қоры.

Байқауды ұйымдастыру және оған 

қатысушыларға қойылатын талаптар:
Байқауды ұйымдастырып, өткізу 

мақсатында Ұйымдастыру комиссия-
сы құрылады.

Байқауға туған жер құндылығы, 
рухани-мәдени даму, салт-дәстүр, жа-
стар саясаты, ұлтаралық татулық, жал-
пы ондағы қоғамның бет-бейнесі ту-
ралы түрлі жанрдағы (мақала, сұхбат, 

әңгіме, очерк, жолжазба, өлең, арнайы 
репортаж, т.б) еңбектер жіберіледі.

Байқау материалдары қазақ және 
орыс тілдерінде қабылданады.

Байқауға бұрын баспа бетінде 
жарияланбаған, тек байқау кезеңінде 
өткен материалдар жіберіледі.

Байқауға қатысушыларға жас 
шектеуі қойылмайды.

Байқау материалдары тиісті баспа 
және телеарна жетекшілері, тәуелсіз 
қаламгерлердің ұсынысы бойынша 
қабылданады.

Байқауға әрбір қатысушы баспа 
бойынша материалын 6 парақтан ас­

пайтын көлемде ұсына алады. А-4 фор-
матында, Times New Rоman қарпімен, 
14 мөлшерде, 1,0 аралықта терілуі ке-
рек. Байқау материалдарын сараптау 
барысында тақырыптың өзектілігі, 
мазмұнның ашылуы, шынайылығы, 
жанрлық шарттарға сәйкестігі, жаңа 
әдістерді қолданысқа енгізе білуі, тілі 
және стилінің ұғынықтылығы, зерттеу 
әдістерін енгізе білу ерекшелігі есепке 
алынады.

Байқауға қатысушылар Ұйымдас­
тыру комиссиясына (Қызылорда қа­
ласы, Бейбарыс сұлтан көшесі, 4 А, 
мекен-жайына (байланыс телефоны: 

8 (7242) 40-02-17, эл.пошта syrboyi@
yandex.kz) мынадай құжаттарды қоса 
жібереді.

1) Төмендегі деректер көрсетілген 
өтініш: автор туралы мағлұматтар/
туған жері, күні, айы, жылы;

– жұмыс немесе оқу орны, қызметі, 
тұрғылықты мекен-жайы, байланыс 
құралдары және 3х4 суреті.

2) байқау материалының қағаз 
нұсқасы.

Байқауға жіберілген материалдар 
авторларға қайтарылмайды.

Байқауға ұсынылған материалдар-
ды қазылар алқасы бағалайды.

Байқау үш кезеңнен тұрады.
1) 2024 жылғы 18 наурыз бен 18 

қазан аралығында байқауға қатысу­
шылардан материалдарды қабылдау;

2) 2024 жылғы 18-20 қазан аралы­
ғында материалдарды сараптау және 
жеңімпаздарды анықтау;

3) 2024 жылғы 29 қазанда байқау 
жеңімпаздарын салтанатты марапат-
тау рәсімі.

Байқау жеңімпаздары Қалқабай 
Әбеновтің ұрпақтары атынан арнайы 
сыйлықтармен марапатталады.

Ұйымдастыру комиссиясы

БАЙҚАУ МӘРЕГЕ ЖАҚЫН

Кешке ардагер-журна­
лист Қ.Мырзахметов, қо­
ғам қайраткері С.Әбішев, 
жазушы Б.Ұзақбаев, жур­
налист-жазушылар Ш.Қа­
зығұл, Е.Әбіл, Қ.Әбдуов, 
Ж.Таңрықбаев, Н.Көбеген­
ұлы, жазушының ұлы 
М.Түменбаев және жақын 
туыстары, зиялы қауым 
өкілдері қатысты. Кешті 
ақын, Қазақстан Жазушы­
лар одағы облыстық фи­
лиалының төрайымы 

Қ.Есімсейітова жүргізді.
Кеш қонақтары сыр-

шыл да лирикалық әдемі 
прозасымен қазақ әдебие­
тінің өркендеуіне үлес 
қосқан жазушы Жақсы­
лық Түменбаевтың ұлттық 
болмысымызды шынайы 
бейнелеген шұрайлы шы­
ғармалары туралы ой бө­
лісті. Балалары әке деген 
сөзге сыятын барлық қа­
сиетке, барлық жақсылық­
қа, барлық кереметке ие 

нағыз əке бола білгенін 
жеткізді. 

С . Н ұ р ы м б е т о в т і ң 
Ж.Түменбаевқа арнаған 
«Іздедім сені» атты арнау 
өлеңін Қорқыт ата атын­
дағы Қызылорда универ­
ситетінің студенті Е.Ес­
қали мәнерлеп оқыды. 
Сонымен қатар облыстық 
филармония әншісі Т.Өте­
нова ән-жырдан шашу 
шашты. Осы күні жазушы­
ның шығармалары топтас­
тырылған жаңа кітап оқыр­
ман қауымға жол тартты. 

Көпшілік назарына жа­
зушының шығармашылы­
ғына арналған «Қаламы құ­
діретті жазушы» атты кітап 
көрмесі ұсынылды.

«СБ» ақпарат

ЖАЗУШЫНЫҢ 80 ЖЫЛДЫҒЫНА АРНАЛДЫ
Ә.Тәжібаев атындағы облыстық кітапханада белгілі 

жазушы-журналист Жақсылық Түменбаевтың туғанына 
80 жыл толуына орай «Құндылық қорықшысы» атты 

еске алу кеші өтті. Ондағы мақсат – жазушының өмірі 
мен шығармашылығын таныстыру, өзіне ғана тән 

мөлдірлік, тазалық бар, қазақтың қанына сіңген озық 
дәстүрлерін әспеттейтін шығармаларын насихаттау.

Облыстық «Сыр бойы» газеті басылымның 95 жылдығы аясында 
байырғы редактор Қалқабай Әбенов атындағы дәстүрлі баспа БАҚ өкілдері, 

сондай-ақ тәуелсіз қаламгерлер арасында «Туған жер – тұғырым» атты 
байқау жариялайды.


